
OMSENDSKRYWE NR 13/2024 
 
Geagte broers en susters 

 
Tegnologie – vriend of vyand? 
 
Covid-19 het die gebruik van tegnologie in die wêreld kom verander. Ons het in dié tyd gesien 
hoe gemeentes tegnologie gebruik het, nie net om eredienste uit te saai nie, maar ook om 
Bybelstudiegeleenthede en vergaderings aanlyn te hou. 
 
Die gevaar hieraan verbonde is dat baie inligting van gemeentes gedigitiseer word, 
byvoorbeeld gemeentes se notules, finansiële inligting, lidmaatregisters, ensovoorts, 
waarvoor daar geen of beperkte rugsteun gedoen word. 
 
Volgens statistieke maak 63% van organisasies gebruik van ’n ekstranet om kommunikasie 
met hul kliente te verbeter. 67% van die ekstranet-netwerke is wolkgebaseer, wat netwerke 
vinniger en makliker toeganklik maak. 
 

Ons stel die NHKA se ekstranet aan u bekend 
 

Die Sinodale Dienssentrum het ook hier ’n nuwe baadjie aangetrek. Ons is nou op die drumpel 
waar die bewaring van digitale inligting en die kommunikasie van die Sinodale Dienssentrum, 
die Kommissie van die AKV, ringskommissies en gemeentes na ’n volgende vlak geneem 
word.  
 
Ons wil u graag deel maak van ’n opwindende nuwe geleentheid. 
 
Daar is die gesegde “sien is glo”.  Daarom maak ons voorsiening vir drie verskillende 
geleenthede: 

 

1. ’n Bekendstelling van die ekstranet (inligtingsessie). 
2. Microsoft 365-installering. 
3. Ekstranet-opleiding. 
 

Hierdie geleenthede vind aanlyn plaas, tensy die betrokke ringskommissie of kerkraad 
persoonlik met die betrokke personeel van die Sinodale Dienssentrum alternatiewe reëlings 
getref het.  Sodra die dag en tyd van die betrokke geleentheid gereël is, word die skakel 
waarmee u by die aanlyn geleentheid kan inskakel, aan die ring en gemeente gestuur. 
 
  

EKSTRANET-BEKENDSTELLING 

Inligtingsessie 
 

U word genooi na die bekendstelling van die ekstranet om die gebruike en voordele te kom 
ervaar.  Hierdie geleentheid vind in ringsverband plaas, en al die funksionarisse van elke 
gemeente wat met die bewaring van inligting en kommunikasie werk, word uitgenooi om dit 
by te woon.  Ons vra die ringskommissie om asseblief met gemeentes binne die ring te 
kommunikeer en ’n datum en tyd vas te stel vir die inligtingsessie. Die ringskommissie kan 
dan die besprekingstelsel (waarna ons hieronder verwys) besoek en ’n geskikte ekstranet-
inligtingsessie uit die beskikbare datums kies. 
 
Tydens die inligtingsessies word alle aspekte van die ekstranet bespreek, naamlik: 
 
* Hoe dit werk. 
* Die verskillende tipes lisensies. 
* Die doel van die ekstranet. 
* Ander belangrike inligting. 
 

Die ringskommissie tref die nodige reëlings met die gemeentes se verteenwoordigers 
wanneer ’n datum gekies is en die afspraak met die personeel van die Sinodale Dienssentrum 
bevestig is. Die tydsduur van ’n inligtingsessie is ongeveer 90 minute. 
 

Bespreking van Microsoft 365-installering 
 

Nadat die inligtingsessie bygewoon is, word gemeentes versoek om reëlings te tref vir die 
installering van Microsoft 365 op al die funksionarisse van die gemeentes se rekenaars.  Die 
installering van die programmatuur word so ver moontlik gemeente vir gemeente gedoen, en 
nie in ringsverband nie.  Elke kerkraad tref die nodige reëlings hiervoor – ook op die 
besprekingstelsel wat hieronder verduidelik word.  
 
Die doel van die installering is om al die funksionarisse in elke gemeente toegang te gee tot 
die ekstranet en Microsoft 365 voordat die opleiding geskied. 
 
Die installering sluit in: 
 
* Die nodige sagteware. 
* Enige veranderinge wat nodig mag wees. 
 

Die kerkraad kies op die besprekingstelsel een van die beskikbare datums en tye vir die 
installering en ’n een-tot-een-gesprek.  Die verwagte tydsduur vir die installering is ongeveer 
twee ure.  Hierdie sessie is belangrik om te verseker dat gemeentes ’n lisensie verkry, asook 
al die nodige programmatuur binne Microsoft 365 en unieke wagwoorde vir elke funksionaris 
van die gemeente om toegang tot die ekstranet te verseker. 
 

Opleidingsessies 
 

Hierna is die gemeente gereed om opleiding in die gebruik van die Microsoft 365-
programmatuur en die ekstranet wat daarop gebou is, te ondergaan.  Gemeentes kan weer 
eens ’n opleidingsessie deur die aanlyn besprekingstelsel bespreek.  Hierdie sessies behoort 
die funksionarisse van die gemeente die nodige vaardighede te gee vir die doeltreffende 
gebruik van die ekstranet.   

Let daarop dat die opleidingsessies per gemeente bespreek kan word en dat die hele ring nie 
by dieselfde geleentheid verteenwoordig hoef te wees nie. Gemeentes kan met die 
inligtingsbeampte, Gerhard Pieters, reël vir ’n besoek aan die gemeente indien nodig. 
 
Ons is opgewonde oor die implementering van die ekstranet!  So word ons nou deel van die 
67% van organisasies wie se ekstranet in die wolk gestoor word. 
 

Hoe werk die besprekingstelsel? 
 
Die aanlyn besprekingstelsel is ontwerp om dit maklik en gerieflik te maak vir gemeentes binne 
ringsverband om hierdie geleenthede te beplan en by te woon.  U kan u sessies bespreek 
deur die volgende skakel te volg: 
 
https://outlook.office365.com/owa/calendar/NederduitschHervormdeKerkvanAfrikaCopy1@n
hk.co.za/bookings/ 
 
Hier kies die ringskommissie of kerkraad die toepaslike opsie, naamlik: 
 
* Ekstranet-inligtingsessie. 
* Microsoft 365-installering. 
* Ekstranet-opleiding. 
 
Die besprekingstelsel dui dan dadelik die beskikbare dae en tye aan, waaruit u die dag en tyd 
kies wat u die beste pas.  So kry u die geleentheid om beter te verstaan waaroor dit gaan en 
hoe dit werk, en word die nodige programmatuur op die funksionarisse se rekenaars 
geïnstalleer. So ontvang u ook persoonlik opleiding om die ekstranet en programmatuur te 
gebruik. 
 
Enige gemeente wat reeds verstaan waaroor dit gaan, en wie se funksionarisse reeds die 
programmatuur op hul rekenaars het, en wat wil voortgaan met die installering en opleiding, 
kan dit gerus doen deur direk na die opleidingsessie te gaan. 
 
Ons moedig al die ringe en gemeentes aan om van hierdie geleenthede gebruik te maak en 
hul besprekings so spoedig moontlik te doen.  Die eerste inligtingsessie vind plaas op 15 
April 2024, en die eerste 20 besprekings kry ’n korting van 10% op hul Microsoft 365-
lisensie vir die eerste drie maande.   
 
Indien daar enige vrae of navrae is oor die besprekingstelsel en/of die ekstranet, kan u gerus 
met mev Jianni Joubert (hoof: IT) by algemeen@nhk.co.za of mnr Gerhard Pieters 
(inligtingsbeampte) by data@nhk.co.za kontak maak. 
 

Ons is opgewonde oor u deelname en die suksesvolle implementering van die ekstranet in u 
ring en gemeentes. 
 

Vriendelike groete 

 
Mnr JJP Hattingh 
Bedryfshoof:  Sinodale Dienssentrum 
 

012 322 8885 x3008 
johan@nhk.co.za  

